
328 yanvar 2018-ci il, bazar

Azərbaycan dünyada dövlətə ən çox etimad 
göstərilən ölkələrin sırasındadır

 � Prezident İlham Əliyev Nazirlər Kabinetinin 2017-ci 
ilin sosial-iqtisadi inkişafının yekunlarına və qarşıda duran 
vəzifələrə həsr olunan iclasında  sosial-iqtisadi uğurlarımızı  
ölkədə yaşanan sabitliklə əlaqələndirib. Dövlətimizin başçısı 
bildirib ki, sabitlik olmadan heç bir dövlət inkişaf edə bilməz. 
Bu, aksiomadır. Bunu yaxın tarixdə dəfələrlə görmüşük. 

Sabitlik pozulan zaman inkişaf 
da zəifləyir, ölkə iqtisadiyyatı 
tənəzzülə uğrayır, sərmayə qoyuluşu 
dayanır. Bir sözlə, sabitlik hər bir 
ölkənin inkişafı üçün başlıca şərtdir. 
Respublikada isə sabitliyin mənbəyi 
xalqdır, onun iradəsidir və eyni 
zamanda, aparılan siyasətdir. Çünki 
Azərbaycanda reallaşdırılan siyasət 
milli maraqlara söykənir, milli ma-
raqlar hakimiyyət üçün hər şeydən 
üstündür. Ölkəmizin təhlükəsizliyi, 
sabitliyi, iqtisadi və sosial inkişafı, 
beynəlxalq arenadakı artan rolu 
sabitliyin təminatçısıdır.

Prezident İlham Əliyev iclasda 
daha sonra deyib: “Xalq-iqtidar 
birliyi bizim uğurlarımızın əsas 
şərtidir və xalq-iqtidar birliyi bu 
gün də göz qabağındadır. Bizim 
uğurlu siyasətimizin təməlində 
xalq tərəfindən göstərilən dəstək 
dayanır. Bu müsbət meyillərin 
gücləndirilməsi, əlbəttə ki, 
ölkəmizin uzunmüddətli, dayanıqlı 
inkişafını təmin edəcəkdir”.

Azərbaycanda xalq-iqtidar bir-
liyi beynəlxalq təşkilatlar tərəfindən 
də yüksək dəyərləndirilir. Dünya 
İqtisadi Forumunun "2017-2018 
Qlobal Rəqabətlilik Hesabatı"nın 
"Siyasətçilərə ictimai etimad" 

adlanan kateqoriyasında ölkəmizin  
dünyada 20-ci yerə yüksəlməsi bir-
başa əhali və biznes nümayəndələri 
arasında aparılan sorğulara əsaslanır. 
Bununla da Azərbaycanda iqtidarla 
xalq arasında böyük etimadın möv-
cudluğu təsbit edilir. Belə bir etimad 
isə ictimai-siyasi və iqtisadi sabitliyi 
möhkəmləndirir.

Xatırladaq ki, sözügedən 
hesabatın “Siyasətçilərə ictimai 
etimad" adlanan kateqoriyası üzrə 
Azərbaycan “Böyük İyirmilik” 
ölkələrinin hər 4-dən 3-nü geridə 
qoyub. Bu kateqoriyada Azərbaycan 
bütün BRICS ölkələrini, postsovet 
respublikalarını və türk dövlətlərini 
qabaqlayır. 

Azərbaycan “Qlobal 
Rəqabətlilik Hesabatında” 
daha bir kateqoriya – “Dövlət 
tənzimlənməsinin yükü” 
göstəricisinə görə isə dünyada 
15-ci yerdə qərarlaşıb. Deməli, 
Azərbaycan dünyada dövlətə ən 
çox etimad göstərilən və dövlətin 
əhaliyə və biznesə ən az yük olduğu 
ölkələrin sırasındadır. 

Dünya İqtisadi Forumunun 
“Qlobal Rəqabətlilik Hesabatı”nda 
“Siyasətçilərə ictimai etimad” kate-
qoriyası üzrə Azərbaycanın 137 ölkə 

arasında 20-ci pilləyə yüksəlməsi 
Prezident İlham Əliyevin siyasətinə 
əhalinin yüksək etimadının 
göstəricisi olmaqla yanaşı, həm də 
beynəlxalq ictimaiyyətin layiqli 
qiymətidir.

Yeri gəlmişkən, xalq-iqtidar 

birliyini möhkəmləndirən səbəblər 
arasında təkcə bir faktı qeyd etmək 
kifayətdir. Belə ki, Prezident İlham 
Əliyevin milli maraqlara söykənən 
siyasəti nəticəsində 2015-ci ildən 
başlayaraq neft qiymətlərinin 
kəskin düşməsinə baxmayaraq, 
Azərbaycanda heç bir sosial 
layihə dayandırılmayıb, əksinə, 
2017-ci ildə rekord sayda - 221 
min yeni iş yerinin yaradılması 
əhalinin hökumətə etimadının daha 
da artmasına səbəb olub. Məhz  
xalq-iqtidar birliyinin nəticəsidir 
ki, bu gün yerli və xarici inves-
torlar iqtidarın siyasətinə etimad 
göstərirlər. Ötən il ölkə iqtisadiy-
yatına 14,6 milyard dollar sərmayə 
qoyulması da həmin siyasətin bariz 
ifadəsidir. Yaxud, başqa bir fakt: 
2017-ci ildə Azərbaycana   gələn 
turistlərin sayı 500 min nəfər 
artaraq 2,7 milyon nəfərə - rekord 
həddə çatıb. İl ərzində qeyri-neft 
ixracı 24 faiz artıb. Azərbaycan 
hökuməti tərəfindən ixracatçılara 
2,9 milyon manat məbləğində ixrac 
dəstəyi ödənilib. Əlbəttə, bütün 
bunlar dövlətin siyasətinə ictimai 
etimadın,  xalq-iqtidar birliyinin və 
xalqın öz Prezidentinə olan inamının 
təzahürüdür. 

Prezident İlham Əliyevin daim 

xalqla bir yerdə olması, xalqın 
maraqlarını ifadə etməsi, verilən 
tapşırıqların icrası ilə yerində 
maraqlanması,  dövlət xidmətlərinin 
keyfiyyətinin və əlçatarlılığının daim 
artırılması, ölkə rəhbərinin tapşırığı 
ilə mərkəzi hakimiyyət qurumla-
rı nümayəndələri  rəhbərlərinin 
regionlarda mütəmadi keçirdikləri 
görüşlər, biznesə yaradılan münbit 
şərait, xarici siyasətdə uğurlar, ordu 
quruculuğu və düzgün kommunika-
siya siyasəti xalqın dövlət institutla-
rına etimadını yüksəldir. 

Prezident İlham Əliyev Nazirlər 
Kabinetinin sonuncu iclasında 
da bu məsələyə toxunaraq deyib: 
“Regionların inkişafı daim diqqət 
mərkəzində olmuşdur. Keçən il mən 
30-dan çox rayona səfər etmişəm. 
Bu səfərlər çərçivəsində həm 
yeni müəssisələrin açılışları qeyd 
olunmuşdur, yeni müəssisələrin 
təməli qoyulmuşdur, həm də 
bölgələrdə gedən vəziyyətlə bağlı 
mənə məruzələr edilmişdir. Mən 
hər il bölgələrə səfərlər edirəm və 
keçən il demək olar ki, rayonla-
rımızın yarısında olmuşam. Bu, 
əlbəttə ki, həm mənim üçün çox 
əhəmiyyətlidir, çünki mən yerlərdə 
vəziyyətlə tanış oluram və müvafiq 
göstərişlər verirəm. Bilirəm ki, bu, 
bölgələrdə yaşayan vətəndaşlar üçün 
də çox önəmlidir. Əlbəttə ki, bu, ni-
zam-intizamın möhkəmləndirilməsi 
üçün də çox önəmlidir. Çünki mən 
Azərbaycanın hər bir rayonunda 
dəfələrlə olmuşam və verilmiş tapşı-
rıqların yerinə yetirilməsini də özüm 
şəxsən nəzarətdə saxlayıram”.

Hazırda qarşıda duran ən mü-
hüm məqsəd Azərbaycanı inkişaf 
etmiş dövlətlər səviyyəsinə çat-
dırmaqdır. Bu gün ölkədə aparılan 
hər bir iqtisadi islahatın əsasında 
sosial problemlərin aradan qaldırıl-
ması, əhalinin sosial müdafiəsinin 
gücləndirilməsi və hər bir vətəndaşın 
rifahının artırılmasına imkan verən 
mühitin yaradılması məqsədi daya-
nır. Belə bir mühitin yaradılması isə 
dayanıqlı iqtisadi inkişafın reallaş-
dırılması, maliyyə sisteminin, sahib-
karlıq mühitinin inkişaf etdirilməsi, 
insanların hüquqlarının və qanunla 
qorunan maraqlarının müdafiəsi yolu 
ilə, həmçinin sosial problemlərin 
birbaşa həllinə yönələn tədbirlər 
vasitəsilə həyata keçirilə bilər. 

Vaqif BAYRAMOV, 
“Xalq qəzeti” 

 � Dağlıq Qarabağ münaqişəsinin 
xronikası imperialist dairələrin bu bədnam 
etnik qarşıdurmaya start verdiyi ilk gündən 
ölkənin gündəlik anadilli rəsmi nəşri olan “Xalq 
qəzeti”ndə davamlı yer alıb. Xankəndidə erməni 
separatçılarının ilk davakar  şüarlarının  səsləndiyi 
1988-ci ilin  fevralından  indiyədək münaqişə 
ilə bağlı qanlı-qadalı hadisələr qəzetimizin 
səhifələrində sistemli şəkildə əksini tapıb. Bu 
xronikada  1992-ci ilin uğursuz Daşaltı əməliyyatı 
da ayrıca yer tutur. 

Daşaltı əməliyyatında 
ölkəmizin üzləşdiyi faciəli 
uğursuzluq ötən 26 ildə 
qəzetimizin səhifələrində 
də daim yad olunmuş, 
məğlubiyyətin səbəbləri 
və nəticələri təkrar-təkrar 
incələnmiş, qanlı döyüşün 
ibrət dərslərinə ətraflı və 
dərindən diqqət yetirilmişdir. 
Bu araşdırmada, heç şübhəsiz, 
Daşaltı faciəsinə gətirən 
yola nəzər salınması yetərli 
qənaətlərə işıq tutur.

Məsələ burasındadır ki, 
1991-ci ilin 18 oktyabrında 
SSRİ-nin sürətli süqutu-
nun yaratdığı tarixi şəraitdə 
Azərbaycan  da öz dövlət 
müstəqilliyini elan etməli 
olmuşdu. Lakin keçmiş sovet 
sisteminin yerli idarəetmə 
strukturu olan kommunist reji-
mi özünü yeni şəraitə uyğun-
laşdıra bilməmişdi. Moskvaya 
bağlı bu tör-töküntü komanda 
yenə nəzərlərini Kremlə dikib 
oradan növbəti göstərişlər 
gözləmişdi. Həmin günlərdə  
Azərbaycana qarşı 4 ildən 
bəri davam edən ərazi iddia-
larını bütün cəbhə boyu hərbi 
müdaxilə ilə davam etdirən 
Ermənistan isə sovet ordusun-
dan açıq-gizli ələ keçirdiyi  
hərbi potensialı Dağlıq Qara-
bağın faktik işğalına səfərbər 
etmişdi.

1992-ci il yanvarın 
ortalarında Dağlıq Qarabağ-
da  çox ağır vəziyyət yaran-
mışdı. 1991-ci ilin oktyab-
rından Ermənistan silahlı 
qüvvələrinin mühasirəsinə 

düşərək bir-birinin ardın-
ca oda qalanan Qaradağlı, 
Cəmilli, Kərkicahan, Meşəli, 
Malıbəyli, Quşçular və digər  
kəndlərin işğalı zamanı erməni 
quldurlar nəzarətsiz qalmış 
sovet hərbçilərinin köməyi ilə 
dinc əhaliyə qarşı cinayətlər 
törətmişdilər. 

Erməni millətçilərinin 
artıq çökmüş sovet imperi-
yasının Ermənistandakı və 
Dağlıq Qarabağdakı hərbi 
strukturlarını ələ keçirib 
vilayətdəki azərbaycanlılar 
yaşayan kəndləri sistemli etnik 
təmizləməyə, lokal soyqırım-
lara məruz qoyduğu günlərdə 
Azərbaycan xalqı ayağa qalxıb 
yerli rəhbərlikdən təcili və 
ciddi  tədbirlər görməyi tələb 
edirdi. Yaranmış vəziyyətin 
mahiyyətini axıradək anlama-
yan o vaxtkı müti, Moskvadan 
imdad gözləyən rəhbərlik isə 
xalq arasında itirilmiş nüfu-
zunu bərpa etmək üçün həqiqi 
milli ordu yaratmaq əvəzinə, 
nəyin bahasına olursa-ol-
sun, hansısa bir uğurlu hərbi 
əməliyyat keçirməyə üstünlük 
verirdi. 

O zaman Şuşada xüsusilə 
gərgin vəziyyət yaranmışdı. 
Şəhər ətrafındakı erməni 
kəndləri silahlı quldurla-
rın dayaq məntəqələrinə 
çevrilmişdi. Şuşa şəhəri, 
yaxınlıqdakı azərbaycanlı 
kəndləri, həm də Laçın yolu 
daim atəşə tutulurdu. Həmin 
günlərdə Dağlıq Darabağda 
azərbaycanlılar yaşayan əksər 
məntəqələr boşaldılmış, Şuşa 

və Xocalı şəhərləri düşmənin 
odlu həlqəsində qalmışdı. Belə 
bir şəraitdə Ayaz Mütəllibov 
hakimiyyəti Şuşanın 
müdafiəsini möhkəmləndirmək 
məqsədilə tələsik hazırlan-
mış, əməliyyat şəraiti dəqiq 
öyrənilməmiş, məxfiliyi 

qorunmamış əməliyyata rəvac 
verməklə, xalq hərəkatının 
güclü təzyiqi ilə yaradılmış ilk 
milli ordu hissəsini və yerli ba-
talyonu  ermənilərin tələ kimi 
hazırladığı Daşaltı dərəsindəki  
labüd qırğına  göndərmişdi.

Ümumiyyətlə, Şuşanın  
müdafiəsi çox pis təşkil edil-
mişdi. Vahid komandanlıq yox 
idi. Dəstələrdə və bölmələrdə 
hərbi intizam çox aşağı idi.  
Əməliyyatdan qabaq milli 
ordunun Şuşa batalyonun-
da 385 nəfər hərbi qulluqçu 
qeydə alınsa da, çağırışa cəmi 
20 əsgər gəlmişdi. Şuşadan 
3--4 kilometr aralıda, sərt 
yüksəkliyin ətəyində, Şuşa–
Laçın magistral yolunun 
yaxınlığında yerləşən Daşaltı 
kəndindən erməni quldurları 

şəhərə gəlib-gedən nəqliyyata 
daim atəş açırdılar. Bu isə 
Şuşada yerləşən Azərbaycan 
qoşunlarının təchizatında 
çətinliklər yaradırdı. 

Yaranmış vəziyyəti nəzərə 
alaraq, Azərbaycan koman-
danlığı Daşaltı kəndini erməni 

silahlılarından azad etməyi 
qərara almışdı. Şəhərə gəlmiş 
müdafiə naziri Tacəddin 
Mehdiyev icra hakimiyyəti 
başçısının, MTN və DİN 
rayon rəhbərlərinin iştira-
kı ilə müşavirə keçirmişdi. 
Müzakirədə bütün dəstələri 
vahid komandanlıq altında 
birləşdirmək, komendant saatı 
tətbiq etmək təklif olunmuş, 
erməni quldurlarının Daşaltı 
kəndindən çıxarılması üçün 
əməliyyat keçirmək qərara 
alınmışdı. 

Qəzetimizin Qarabağ 
bölgəsinin müxbiri Ziyəddin 
Sultanovun o vaxt göndərdiyi 
operativ informasiyaya, son-
radan dəqiqləşdirilmiş faktlara 
istinad etsək, yada salmalıyıq 
ki, Daşaltı əməliyyatı 1992-

ci il yanvarın 25-də   saat 
20-də  başlanmış və yanva-
rın 26-da axşam saatlarında 
uğursuzluqla başa çatmışdı. 
Daşaltı kəndinin azad edilməsi 
əməliyyatına o vaxtkı müdafiə 
naziri, general-mayor Tacəddin 
Mehdiyev  birbaşa rəhbərlik 

etmişdi. Döyüşdə yenicə 
yaranmış milli  ordunun 
könüllülərdən ibarət 3 bölüyü 
və Şuşa şəhərinin müdafiə 
taboru iştirak etmişdi. 

Əməliyyatın əvvəlində 
bir neçə düşmən öldü-
rülmüş, döyüşçülərimiz 
kəndin içərilərinə doğ-
ru irəliləmişdilər.  Lakin 
ermənilər vaxtında mavevr et-
miş, texnika və silahları arxaya 
keçirərək, döyüşçülərimizi 
pusquya salmış, hər tərəfdən 
hədəfə almışdılar. Daşaltıda 
vəziyyətin çıxılmaz olduğunu 
görən T.Mehdiyev Xüsusi 
Təyinatlı Milis Dəstəsinin 
5-ci bölüyünü köməyə 
göndərmişdi. Lakin cəmi 500-
600 metr irəlilədikdən sonra 
ermənilərin güclü müqaviməti 

ilə qarşılaşan həmin bölük də 
dayanmağa məcbur olmuşdu. 
Əməliyyatın iflasa uğradığını 
başa düşən müdafiə naziri güc-
lü dumandan istifadə edərək 
geri çəkilmək əmri vermişdi. 
26 yanvar toranlıqda sağ 
qalmış döyüşçülərimiz Şuşaya 
qayıda bilmişdilər.

Məğlubiyyət dəhşətli 
idi.Taktiki səhvlər, qruplar 
arasında rabitə olmaması, 
əməliyyat  sirrinin yayılması 
və bəzi bələdçilərin xəyanəti 
nəticəsində Nəbilər kəndi 
istiqamətindən Daşaltıya daxil 
olan Azərbaycan tağımları 
düşmənin pusqusuna düşərək 
tamamilə məhv edilmişdi. 
Kəndə daxil olmuş bir neçə 
tağım isə xeyli itki verərək 
geri çəkilə bilmişdi. Rəsmi 
məlumata görə, Daşaltı 
əməliyyatında  90 hərbçimiz 
şəhid olmuş, onlarla əsgər 
itkin düşmüşdü. Döyüşdə 
ermənilər də bir neçə texnika 
və 80-ə yaxın canlı qüvvə 
itirmişdi.

Qarabağ müharibəsinin 
ayrı-ayrı döyüşləri təhlil 
edilərkən Daşaltı əməliyyatına 
daha çox diqqət yetirilir. 
Bu  uğursuzluq sonrakı 
hadisələrə ciddi təsir etdi. 
Daşaltıda qələbə qazanılma-
sı müharibənin gedişatını 
dəyişdirməyə, təşəbbüsü 
ermənilərdən almağa, düşməni 
geriyə sıxışdırmağa imkan 
verərdi. Amma  Daşaltıdakı 
məğlubiyyət döyüşçülərimizə 

və əhaliyə sarsıdıcı təsir etdi. 
Azərbaycan xeyli müddət 
yeni hücum əməliyyatı keçirə 
bilmədi. Qazandığı uğur-
dan şirniklənən Ermənistan 
silahlı qüvvələri bir ay sonra 
Xankəndindəki sovet hərbi 
alayının hərtərəfli köməyi ilə 
Xocalı qətliamını törətdi. May 

ayının 10-da isə Azərbaycanda 
şiddətlənən siyasi qarşıdur-
madan istifadə edən ermənilər 
Şuşanı  asanlıqla işğal etdilər. 

Daşaltıdakı uğursuzluq, 
göründüyü kimi, sonrakı 
məğlubiyyətlərə başlan-
ğıc oldu. Lakin bu döyüş 
əsgərlərimizin ayrı-ayrı 
qəhrəmanlıq epizodları, Vətən 
yolunda şəhidlik  nümunəsi 
kimi də yada salınır. Mil-
li ordumuzun tarixinə ən 
uğursuz döyüş kimi daxil olan 
Daşaltı əməliyyatı ilə bağlı 
məsuliyyətsizlik, satqınlıq 
və xəyanətkarlıq isə daim 
lənətlənir.

Əməliyyatda iştirak 
etmiş tağım komandiri Füzuli 
Rzaquliyev məğlubiyyəti 
daha çox səriştəsizlik, vahid 
komandanlığın olmaması ilə 
əlaqələndirib: “Bu əməliyyatda 
ordumuzun məğlub olma-
sının əsas səbəbi  vahid 
komandanlığın olmaması, 
təchizat işlərinin yarıtmazlı-
ğı,  bölüklər arasında heç bir 
rabitə əlaqəsinin yaranmaması 
idi. Bu əməliyyat üçün qoşun 
Bakıdan gətirilmişdi, lazımi 
təlim keçilməmiş, yerli şərait 

öyrənilməmişdi. Silahlar da 
köhnə idi. Yəni vəziyyətimiz 
bu qədər ağır idi. Amma bir 
nəfər də olsun, təslim olma-
dı. Hətta Zaur Cəfərov adlı 
döyüşçümüz  düşmənə təslim 
olmamaq üçün özünü vurdu. 
Son gülləmizə qədər vuruş-
duq. 80 nəfərdən çox ermənini 
məhv etdik. Daşaltı əməliyyatı  
bu şəkildə keçirilməyə bilərdi. 
Daşaltını nəzarətdə saxlamaq-
la  vaxt qazanıb daha uğurlu 
əməliyyat hazırlamaq  müm-
kün idi”. 

 Dağlıq Qarabağın 
Azərbaycanlı İcması İctimai 
Birliyinin sədri, Şuşa Rayon 
İcra Hakimiyyətinin başçısı 
Bayram Səfərov isə Daşaltı 
faciəsinin ildönümü ilə bağlı 
bildirdi:

– Uğursuz Daşaltı 
əməliyyatının anım günündə 
o vaxt baş vermiş faciəni bir 
daha xatırlayır, qəlb ağrısı 
keçiririk. Azərbaycan xalqı bu 
faciəni heç vaxt  unutmayacaq. 
Bu əməliyyat uğursuz olsa 
da, o gün şəhid olan oğulla-
rımız əsl hünər göstərdilər. 
O günlərdə Şuşanın dinc 
əhalisi mühasirədə idi. 
Adamlar Ağdamdan vertolyot 
vasitəsi ilə Şuşaya gəlib-
gedirdilər. Ermənilər artıq 
vertolyotları da vururdular. 
Daşaltı əməliyyatı vaxtı güclü 
ordumuz yox idi. Bu vacib iş 
xeyli gecikdirilmişdi. Orduya 
rəhbərlik edənlərin düzgün 
qərar qəbul edə bilməməsi 
nəticəsində belə faciə baş 
vermişdi. Lakin döyüşdə 
iştirak edənlər qəhrəmancasına 
həlak olmuşdular. Daşaltı 
şədidləri ölümün ağuşuna 
atılmaq cəsarətləri ilə tarixə 
düşdülər. Onlar düşmənə ağır 
zərbə vuraraq qurban getdilər. 
Torpaqlarımız azad olunan-
dan sonra Daşaltı kəndində 
şəhid olanların xatirəsi Şuşada 
və digər yerlərdə layiqincə 
əbədiləşdiriləcək. 

Tahir AYDINOĞLU, 
“Xalq qəzeti”

Daşaltı faciəsi – 

26 il əvvəlin uğursuz hərbi əməliyyatı güclü ordu 
yaradılmamasının ilk acı xəbərdarlığı olmuşdu 

daşlara yazılmış şəhidlik dərsi

“S&P”: 2018-ci ilin sonuna ARDNF-nin  
aktivləri ÜDM-in 60 faizinə bərabər olacaq

 � “2018-ci ilin sonunda 
Azərbaycan Respublikası Dövlət 
Neft Fondunun (ARDNF) 
aktivlərinin ÜMD-in təxminən 
60 faizinə bərabər olacağı 
proqnozlaşdırılır”.  

“APA-Economics” xəbər verir 
ki, bu barədə “Standard&Poor’s” 
beynəlxalq reytinq agentliyinin 
Azərbaycanın suveren kredit reytinqi 
ilə bağlı yaydığı məlumatda qeyd 
olunub.

Məlumatda göstərilib ki, ötən 
il büdcə defisiti ÜDM-in 1,5 faizini 
təşkil edib. Bu nəticəyə, həmçinin 
Dövlət Neft Fondundan Azərbaycan 
Mərkəzi Bankına xarici valyuta 
ehtiyatlarının artırılması üçün edilən 
birdəfəlik transfertlər də daxildir. 
Transfertlər hesaba alınmasa, büdcə 

profisitlə icra olunub. 2021-ci ilə 
qədər dövlət büdcəsi profisitinin 
ÜDM-in 1 faizinə bərabər olaca-
ğı proqnozlaşdırılır. Azərbaycan, 

həmçinin “Azəri”, “Çıraq” və 
dərinsulu “Günəşli” üzrə dəyişdirilmiş 
və yenidən işlənmiş hasilatın pay 
bölgüsü sazişi üzrə illik ödənişlərdən 
də gəlir əldə edəcək.

Azərbaycan İnsan Hüquqları üzrə Avropa 
Məhkəməsinin tədbirlərində təmsil olunub

 � Azərbaycan Respublikası Ali Məhkəməsinin sədri Ramiz 
Rzayev Strasburqda İnsan Hüquqları üzrə Avropa Məhkəməsinin 
məhkəmə ilinin açılışına həsr olunmuş tədbirdə və “Məhkəmə 
hakimiyyətinin nüfuzu” mövzusunda keçirilən iclasda iştirak edib. 

Ali Məhkəmənin mətbuat 
xidmətindən bildiriblər ki, tədbirdə 
məruzələr ətrafında geniş müzakirələr 
aparılıb, suallar cavablandırılıb.

İclasın sonunda Yüksək 
Məhkəmələrin Şəbəkəsi barədə 
məlumat verilib.

Sonra məhkəmə ilinin açılışına 

həsr olunmuş təntənəli tədbir keçirilib. 
Tədbirdə Avropa Məhkəməsinin 

sədri Quido Raymondi və Avropa 
İttifaqı Ədalət Məhkəməsinin sədri 
Kun Lenarts çıxış ediblər. 

Ali Məhkəmənin sədri həmkarları 
ilə görüşlər zamanı bir sıra məsələlərə 
dair fikir mübadiləsi aparıb.

AZƏRTAC

Ermənistan silahlı qüvvələrinin bölmələri 
atəşkəs rejimini 128 dəfə pozub

 � Ermənistan silahlı qüvvələrinin bölmələri cəbhənin 
müxtəlif istiqamətlərində iriçaplı pulemyotlardan da istifadə 
etməklə sutka ərzində atəşkəs rejimini 128 dəfə pozub. 

Müdafiə Nazirliyinin mətbuat 
xidmətindən bildiriblər ki, Ermənistan 
Respublikası Noyemberyan ra-
yonunun Şavarşavan, Voskevan 
kəndlərində və İcevan rayonu 
ərazisindəki adsız yüksəkliklərdə 
yerləşən mövqelərdən Qazax 
rayonunun Quşçu Ayrım, Cəfərli, 
Bala Cəfərli kəndlərində və adsız 
yüksəkliklərdə, Berd rayonunun Mo-
sesqex, Çinari kəndlərində və adsız 

yüksəkliklərdə yerləşən mövqelərdən 
Tovuz rayonunun Əlibəyli, Koxanəbi, 
Qaralar kəndlərində və adsız 
yüksəkliklərdə, Krasnoselsk rayonu 
ərazisindəki adsız yüksəkliklərdə 
yerləşən mövqelərdən Gədəbəy 
rayonunun Göyəli kəndində və adsız 
yüksəkliklərdə yerləşən mövqelərimiz 
atəşə tutulub.

Tərtər rayonunun işğal altın-
da olan Göyarx, Çiləbürt, Ağdam 

rayonunun Tağıbəyli, Şıxlar, Baş 
Qərvənd, Cəvahirli, Yusifcanlı, 
Mərzili, Xocavənd rayonunun Ku-
ropatkino, Füzuli rayonunun Aşağı 
Veysəlli, Qobu Dilağarda, Qərvənd, 
Qaraxanbəyli, Aşağı Seyidəhmədli, 
Qorqan, Kürdlər, Horadiz, Cəbrayıl 
rayonunun Nüzgar və Mehdili 
kəndləri yaxınlığında, həmçinin 
Goranboy, Tərtər, Ağdam, Xocavənd, 
Füzuli və Cəbrayıl rayonları 
ərazisindəki adsız yüksəkliklərdə 
yerləşən mövqelərdən də ordumuzun 
mövqeləri atəşə tutulub.

AZƏRTAC

